განმარტებითი ბარათი
„იძულებით გადაადგილებულ პირთათვის – დევნილთათვის და სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის საარსებო წყაროებზე ხელმისაწვდომობის უზრუნველყოფის სტრატეგიის დამტკიცების შესახებ“ საქართველოს მთავრობის 2014 წლის 13 თებერვლის №257 განკარგულებაში ცვლილების შეტანის თაობაზე
საქართველოს მთავრობის განკარგულების პროექტზე

ინფორმაცია სამართლებრივი აქტის  პროექტის შესახებ

          განკარგულების პროექტი ეხება საქართველოს მთავრობის 2014 წლის 13 თებერვლის №257 განკარგულებაში ცვლილების შეტანას და აღნიშნული განკარგულებით დამტკიცებული „იძულებით გადაადგილებულ პირთათვის – დევნილთათვის და სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის საარსებო წყაროებზე ხელმისაწვდომობის უზრუნველყოფის სტრატეგიის“ ახალი რედაქციით ჩამოყალიბებას. 

       სტრატეგიის მოქმედი რედაქცია ეხება მხოლოდ დევნილთა და ეკომიგრანტთათვის საარსებო წყაროებზე ხელმისაწვდომობის უზრუნველყოფას, აქედან გამომდინარე წარმოდგენილია სტრატეგიის პროექტი, რომელიც ითვალისწინებს დევნილებთან და ეკომიგრანტებთან ერთად, სტრატეგიაში საქართველოში ემიგრაციიდან დაბრუნებული საქართველოს მოქალაქეების დამატებასაც, რაც შესაძლებლობას მისცემს სააგენტოს უფრო ეფექტიანად განახორციელოს ის საარსებო წყაროებით უზრუნველყოფის პროგრამები, რაც მიმართული იქნება დაბრუნებული მიგრანტების რეინტეგრაციისაკენ. სტრატეგია აყალიბებს სამთავრობო, სამოქალაქო და საერთაშორისო საზოგადოების ერთიან ხედვას, მიმართულებებს და პრინციპებს საქართველოში მცხოვრებ იძულებით გადაადგილებულ პირთა – დევნილთა, ეკომიგრანტთა და დაბრუნებულ მიგრანტთა სოციალურ–ეკონომიკურ პირობების გაუმჯობესებისა და მათი ქვეყნის ეკონომიკურ ზრდაში ჩართულობის ხელშეწყობის მიმართულებით. წარმოდგენილი სტრატეგიის პროექტი შემუშავებულია დევნილების, ეკომიგრანტებისა და დაბრუნებილი მიგრანტებისათვის, რათა მათ შეძლონ ეკონომიკური დამოუკიდებლობის მოპოვება და თავიანთი წვლილი შეიტანონ, ისევე, როგორც სარგებელი მიიღონ ქვეყნის ეკონომიკური განვითარებიდან.

დაბრუნებულ მიგრანტთა რეინტეგრაციის მხარდაჭერის საკითხი აქტუალური გახდა 2011 წელს საქართველოსა და ევროკავშირს შორის „უნებართვოდ მცხოვრებ პირთა რეადმისიის შესახებ“[footnoteRef:1]  შეთანხმების ძალაში შესვლის შემდეგ.  [1:  2010 წლის 22 ნოემბრის „შეთანხმება საქართველოსა და ევროკავშირს შორის უნებართვოდ მცხოვრებ პირთა რეადმისიის შესახებ“, რომელიც ძალაში შევიდა 2011 წლის 1 მარტს (ვებგვერდი, 110325003, 15/04/2011)] 

საქართველოს, ევროკავშირთან დაახლოების გზაზე, დაბრუნებულ მიგრანტებზე ზრუნვა განესაზღვრა ვალდებულებად ისეთი ინსტრუმენტებით, როგორიც იყო სავიზო რეჟიმის ლიბერალიზაციის სამოქმედო გეგმა და საქართველოსა და ევროკავშირს შორის ასოცირების შესახებ შეთანხმება.
საქართველოში დაბრუნებული მიგრანტების სარეინტეგრაციო დახმარების პროგრამის განხორციელება მნიშვნელოვანია ქვეყანაში მიმდინარე მიგრაციული პროცესების მართვის კუთხით.  მიგრანტთა რეინტეგრაციის ხელშეწყობა წარმოადგენს საქართველოს მთავრობის 2020 წლის 30 დეკემბრის N810 დადგენილებით დამტკიცებულ „საქართველოს 2021-2030 წლების მიგრაციის სტრატეგიის“ (შემდგომში „მიგრაციის სტრატეგია“) ერთ-ერთ უმთავრეს მიზანს. დაბრუნებულ მიგრანტთა რეინტეგრაციის სახელმწიფო პროგრამის განხორციელება ასევე გათვალისწინებულია მიგრაციის სტრატეგიის სამოქმედო გეგმით (შემდგომში „სამოქმედო გეგმა“).  2015 წლიდან სახელმწიფო ბიუჯეტის დაფინანსებით დაიწყო სამშობლოში ემიგრაციიდან დაბრუნებული საქართველოს მოქალაქეების რეინტეგრაციის ხელშემწყობი პროგრამის განხორციელება. მიგრანტთა სარეინტეგრაციო დახმარების სახელმწიფო პროგრამის მიზანია ემიგრაციიდან დაბრუნებული საქართველოს მოქალაქეებისთვის  ისეთი სერვისების შექმნა, რაც უზრუნველყოფს  მათი წარმატებული სოციალურ-ეკონომიკური რეინტეგრაციის პროცესს თვითდასაქმების პერსპექტივის შექმნით და საარსებო მდგომარეობის გაუმჯობესების გზით.  
ევროკავშირის/შენგენის ქვეყნებში უვიზო მიმოსვლის ამოქმედების შემდეგ გაიზარდა საქართველოს მოქალაქეთა მიერ ამ მიმართულებით განხორციელებული შრომითი მიგრაცია და თავშესაფრის მოთხოვნის მაჩვენებელი.  საქართველოს მოქალაქეების ნაწილი ხშირად უკანონო მიგრანტი ხდება და სამშობლოში დაბრუნების შემდეგ გარკვეული გამოწვევების წინაშე დგება. ადაპტაციის სირთულე და რეინტეგრაციის პრობლემა, უბიძგებთ ხელახალი ემიგრაციისკენ. 
ბოლო წლებში ინტენსიური ხასიათი მიიღო ქართველი შრომითი მიგრანტების სამშობლოში დაბრუნების და საქართველოს ეკონომიკურ ცხოვრებაში  მათი რეინტეგრაციის ხელშეწყობის ღონისძიებებმა. გაიზარდა როგორც საქართველოს მოქალაქეების დეპორტაციის, ასევე მათი ნებაყოფილობით დაბრუნების მაჩვენებელიც. საქართველოსა და ევროკავშირს შორის „უნებართვოდ მცხოვრებ პირთა რეადმისიის შესახებ“ შეთანხმების ფარგლებში სამშობლოში დაბრუნებულ მიგრანტთა რიცხვი წლიდან წლამდე იზრდება. 
აღნიშნულ სტრატეგიაში დაბრუნებულ მიგრანტების დამატება, გაზრდის მათთვის ხელმისაწვდომობას სხვადასხვა სერვისებზე, მათ შორის სოციალური პროექტების დაფინანსებას საარსებო წყაროების გაჩენის მიზნით, თვითდასაქმების ხელშეწყობას  სახელობო იარაღების შესყიდვის გზით და პროფესიული გადამზადებით, სამედიცინო დახმარებას და დროებითი საცხოვრებლით უზრუნველყოფას.

აღნიშნულიდან გამომდინარე, სტრატეგიის სათაური საჭიროებს რედაქტირებას შემდეგი ფორმულირებით: „იძულებით გადაადგილებულ პირთათვის – დევნილთათვის, სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის და საქართველოში ემიგრაციიდან დაბრუნებული საქართველოს მოქალაქეების რეინტეგრაციის მიზნით საარსებო წყაროებზე ხელმისაწვდომობის უზრუნველყოფის სტრატეგიის დამტკიცების შესახებ“.

გარდა აღნიშნულისა წარმოდგენილი ცვლილებით მოქმედ რედაქციას ემატება ჩანაწერი, რომლის ფარგლებშიც სტრატეგიით დასახული მიზნებისა და ამოცანების მიღწევისათვის, შემუშავებული პროგრამების ფარგლებში ბენეფიციარებისათვის შესასყიდი ნივთების/მომსახურების შესყიდვა, რომელთა ღირებულება არ აღემატება 1000 ლარს, განხორციელდება ვაუჩერისა და შესაბამისი სახელშეკრულებო ურთიერთობების საფუძველზე, „სახელმწიფო შესყიდვების შესახებ“ საქართველოს კანონის პირველი მუხლის მე-31 პუნქტის „კ“ ქვეპუნქტის შესაბამისად. ამ ცვლილების განხორციელების აუცილებლობა განპირობებულია შემდეგით:
1. დევნილთა და ეკომირანტთა, ასევე დაბრუნებული მიგრანტების პროგრამების განხორციელების პროცესში, რომელიც ძირითად გულისხმობს სააგენტოს ბენეფიციარებისათვის მცირე საშემოსავლო პროექტების დაფინანსებასა და სახელობო იარაღების შესყიდვას, სააგენტოს უწევს ასობით სხვადასხვა სახის ნივთის შეძენა, რომელთა ღირებულება ხშირ შემთხვევაში არ აღემატება რამოდენიმე ასეულ ლარს. დაბალი ფასისა და მცირე რაოდენობის გამო, ხშირია შემთხვევები, როცა გამოცხადებული ტენდერი ვარდება, და სააგენტო იძულებულია ხელახლა გამოცხადოს ტენდერი. ბუნებრივია ეს პროცრედურები არის დაკავშირებული დროსთან და ხარჯებთან, შესაბამისად ხშირია შემთხვევები, როცა ტენდერისა და შესაბამისი პროცედურების ადმინისტრირების ღირებულება აღემატება თვითონ ნივთის ღირებულებას, გარდა ამისა მნიშვნელოვანია დროის ფაქტორიც, ბენეფიციარების საჭიროებიდან და საქმიანობიდან გამომდინარე, ძირითად შემთხვევებში, მნიშვნელოვანია, მათთვის მოთხოვნილი ტექნიკა/დანადგარები და ყველა შესაძენი ქონება, გადაეცეს დროულად, მას საკუთარი ბიზნესისთვის, თვითდასაქმებისთვის და ა.შ. სჭირდება მოთხოვნილი ნივთები მიიღოს დროულად, რათა ხელი არ შეეშალოს საქმიანობაში და დადგეს ის შედეგი, რა მიზანსაც პროგრამის განხორციელება ემსახურება. მაგალითად, სასოფლო-სამეურნეო ტექნიკის შეძენის მოთხოვნის შემთხვევაში, მნიშვნელოვანია დრო, ბენეფიციარებს სურთ ტრაქტორების, მოტობლოკების მიღება აგრო პერიოდებში. აღნიშნულ პერიოდში ტექნიკის მიუღებლობის შემთხვევაში, ბენეფიციარი კარგავს მიწის ნაკვეთის დამუშავების შესაძლებლობას, ცდება ერთი წლით, რაც თავის მხრივ, მნიშვნელოვნად აფერხებს სოციალურ-ეკონომიკურ ინტეგრაციის პროცესს და საფრთხის ქვეშ აყენებს პროგრამის მიზნის მიღწევას. 
2. გარდა იმ არგუმენტებისა, რაც დევნილთა და ეკომიგრანტთა საარსებო წყაროებით უზრუნველყოფის პროგრამების განხორციელების დროს არის რელევანტური, დაბრუნებულ მიგრანტებთან დაკავშირებით აღსანიშნავია, რომ მათ ყველზე მეტად უჭირთ დაბრუნებისთანავე. ამის გამო მიზანშეწონილია, რომ მათი დახმარება მოხდეს ოპერატიულად, რაც ვერ ხერხდება არსებული დაფინანსების სქემის გამო. 

გამომდინარე იქედან, რომ არსებული პროგრამები წარმოადგენს სოციალური სახიათის აქტივობებს, პროგრამის ეფექტიანი განხორციელების მიზნით, მიზანშეწონილად მიგვაჩნია, რომ ბენეფიციარებისათვის შესასყიდი ნივთების/მომსახურების შესყიდვა, რომელთა ღირებულება არ აღემატება 1000 ლარს, განხორციელდება ვაუჩერისა და შესაბამისი სახელშეკრულებო ურთიერთობების საფუძველზე, „სახელმწიფო შესყიდვების შესახებ“ საქართველოს კანონის პირველი მუხლის მე-31 პუნქტის „კ“ ქვეპუნქტის შესაბამისად.


ინფორმაცია ევროკავშირის სამართლებრივი აქტის შესახებ
       პროექტი, დაბრუნებული მიგრანტების რეინტეგრაციის ნაწილში, გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმების“ ფარგლებში დამტკიცებული ასოცირების დღის წესრიგიდან, ასევე  ასოცირების შეთანხმების განხორციელების 2021 წლის სამოქმედო გეგმით და საქართველო-ევროკავშირის სავიზო დიალოგის ფარგლებში დამტკიცებული სავიზო რეჟიმის ლიბერალიზაციის სამოქმედო გეგმით გათვალისწინებული აქტივობებიდან.
პროექტის მიღებით გამოწვეული საფინანსო-ეკონომიკური შედეგების გაანგარიშება

განკარგულების პროექტის მიღება არ საჭიროებს დამატებითი სახსრების გამოყოფას სახელმწიფო ბიუჯეტიდან.

პროექტის მოსალოდნელი შედეგები

ამ განკარგულების პროექტის მიღება ხელს შეუწყობს საქართველოს მთავრობის 2014 წლის 13 თებერვლის №257 განკარგულებით დამტკიცებული „იძულებით გადაადგილებულ პირთათვის –  დევნილთათვის და სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის საარსებო წყაროებზე ხელმისაწვდომობის უზრუნველყოფის სტრატეგიის“ განხორციელებას და სოციალურ-ეკონომიკურ ინტეგრაციაზე ორიენტირებულ პროექტებში დევნილებთან და ეკომიგრანტებთან ერთად დაბრუნებული მიგრანტების ჩართვის შესაძლებლობას. 

ამასთან, საქართველოს მთავრობის სხდომაზე, განსახილველად, ასევე წარმოდგენილია ამ სტრატეგიის საფუძველზე შემუშავებული საქართველოს მთავრობის განკარგულების პროექტი „იძულებით გადაადგილებულ პირთათვის – დევნილთათვის, სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის და საქართველოში ემიგრაციიდან დაბრუნებული საქართველოს მოქალაქეების რეინტეგრაციის მიზნით საარსებო წყაროებზე ხელმისაწვდომობის უზრუნველყოფის სტრატეგიის განხორციელების 2020-2021 წლების სამოქმედო გეგმის“ დამტკიცების თაობაზე. 

პროექტის განხორციელების ვადები

	ამ განკარგულების მიღების შემთხვევაში, „იძულებით გადაადგილებულ პირთათვის – დევნილთათვის, სტიქიური მოვლენების შედეგად დაზარალებული და გადაადგილებას დაქვემდებარებული (ეკომიგრანტი) ოჯახებისათვის და საქართველოში ემიგრაციიდან დაბრუნებული საქართველოს მოქალაქეების რეინტეგრაციის მიზნით საარსებო წყაროებზე ხელმისაწვდომობის უზრუნველყოფის  სტრატეგიის დამტკიცების შესახებ“ საქართველოს მთავრობის 2014 წლის 13 თებერვლის №257 განკარგულებაში ცვლილების შეტანის თაობაზე“ საქართველოს მთავრობის განკარგულების პროექტი ძალაში შევა ხელმოწერისთანავე. 

პროექტის ავტორი და წარმდგენი

განკარგულების პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო. 
